Синяшорса Кам
Титовна пыртic керкаö йöв да шуис: 
– Со талунъя удждонныд. Сёйöй, Ен сыкöдöн! Да лэдзöй мöсъяссö!

Ёгор босьтiс пöдöнчасö, кисьтiс сэтысь аслас кружкаö йöв, а кружкасьыс – бутылкаö. Кисьтiс пöдöнча весьтас, медым ни öти войт эз усь ортсö. Бутылкасö сюйыштiс пестерас.

– Тайöс сьöраным босьтам, а этайöс öнi сёям,– шуис Ёгор пöль да пондiс крöшитны сёй бекöрас нянь.– Уна-ö талун лысьтiн, Титовна? – интересуйтчис пöль.

Заведующöй дугдiс гижны, тотшöдыштiс карандашнас пызан пöв кузя, ышловзис да шуис: 

– Тöрытъя асыв серти чиныштiс йöлыс. А рытся йöлыс содiс.

– Водзджык тöн йöртiм, сы вöсна... Содас на. Аддзан öд, кутшöм туруныс – мöсъяслы блинъяс вылö туйö. 
– Вайö бурджыка дöзьöритöй, старайтчöй,– пöся корис Титовна да петiс. Жугыль талун сiйö, этша баитö. Вайисны сылы юöр, мый порсьяс висьмисны, со и сьöкыд сылы.

Ёгор кöтöдic нянь чиръяссö, раз-мöд паньыштiс да пуктiс няньсö пестерас. 
– Сёй да инструменттö сьöрад босьт.

– Кутшöм инструмент?

– Бекöр-паньтö. Пукты пöртсö да ну бипур бокас.

– А тэ нö он нин сёй али мый?

– Ме асывнас öд ог сёйлы – узьöмнас пöт. Вот юышта буди.

Йöлöсь кружкаас кисьтiс ведраысь кöдзыд ва, пöрöдiс кытчöкö усъяс костас. Аддза, вомас жö инмис, эз тай ортсö киссьы.

– Муна восьта загонсö.

Сёйыштi ме öттор-мöдтор, босьтi бекöр-пань, пурт да вöтчи мöсъяс бöрся. Ёгор пöль мунiс медбöръяöн, кузя нюжöдiс, горöдiс быттьö сьывны, öтарö:

– Но-око тпручы, но-око тпручы-ы!

Миян водзын гораа да триньгана троньгисны джыннянъяс, триньгисны кöлöкöльчикъяс да кылiсны мöс кок шыяс.

– Кытчö, пöльö, вашöтам?

– Синяшорса сотчöминö вашöтам.

– А-а, тöда ме сiйöс. Сэнi öшмöс тюргö. Неылын и эм?

– Со медводдза мöсъясыс нин кежисны. Тöдöны, кöнi бур сёян-юаныс. Ваыс öшмöсас зэв чöскыд, бур. Мöйму волiс татчö öти учёнöй, вежон миянын олiс. Висьталö, мый курорт пö танi. Быд турун пö танi бурдöдö йöзсö. Быдса ноша турунсö öктiс. Чочком воронеч да кам турун ме сылы сетi.

Кам турунсö сулöдлöмаöсь. Олан вынсö пö мортыслысь содтö.

– Кин сiя камыс?

– Камыс? Чудь морт сiйö, атаман да тöдысь... Со и воим.

Вай пукты пöрттö Лапъяас. Чукöрт кос увъяссö да васö катöд. Ведраыс коз улас.

– Лапъя – тайö чом. Сiйö сулалö неыджыд, но зэв лапъя коз улын, ляга вылын, öшмöс петанiнын. Ёгор пöль водзын шулiс лыска чомсö куа, а менам айö – лапъя. öнi быдöн сiйö да сы гöгöрся местасö пондiсны шуны Лапъяöн.

Ёгор пöль тöрыт эштöма на вевттьыны сiйöс выль лыс лапъясöн, а важсö, гöрдöдöмсö, тэчöма коз улас. Видлöма öзтыны бипур. Пытшкас вольсалöма лыс да вылас чапкалö ма турун. Сэнi ми кутам дзебсясьны зэрысь, жарысь да номъясысь.

Лыска чом дорас сулалiс пызан, сы дорын – лабичок. Пызан пöвсö лöсалöмаöсь кыз керйысь, а му бердас пызан кокъяссö вöчöмаöсь вожа майöгысь, дзик рогатка моз. Лабичоксö вöчöмаöсь шöри поткöдöм чуркаысь, а кокъяссö вöчöмаöсь кыз увъясысь.

Лапъя увдорас, сёнъяс, кодйöмаöсь неыджыд пруд. Сэтысь и юктöдöны мöсъяссö, а Ёгор пöль сэнi нёдздöдö гымга дзавъяс, понöль вужъяс – мыйысь кыö кöрзинаяс. 
Катöдi ме васö, пуктi Лапъя водзас. Ёгор пöль петкöдiс чомсьыс мöд ведра. Сэтчö тöрытсянь вöлi кöтöдöма гырысь сов, мый войнас вермöма нин сывны. 
Ёгор пöль гудралiс сола васö кольтанöн. Гумовтiс чуманöн сола васö да кисьтiс менам ведраö. Босьтic сiйö ведрасö да лыска россö, сэсся чукöстiс:

– Тпрукö-ö, тпрукö-ö! Локтöй татчö, сераяс да сертöмъяс, сюраяс да сюртöмъяс! Локтöй, матушкаяс, чöсмöдлышта тiянöс!

Матыстчис сiйö мöсъяслань, а сылы паныд öдва эз вöрзьöдчы  став подаыс. Медводз сибöдчис нöб пасьта, джынняна, гöрд мöс – Шывка. Ёгор пöль мыйкö сы водзын баитiс да резiс васö öтарö-и-мöдарö. öтчыд воськовтас – веськыдвылас резыштас, мöдысь – шуйгаланьыс резыштас.

Ялавичьяс эз матыстчыны öтилаö, да Ёгор пöль ачыс ветлiс на дiнöдз да чожа бöр локтiс тыртöм ведраöн. 
– Рытнас нöшта резам сола ванас, сэк найö пыр асьныс пондасны локны татчö. Солыс налы кампет пыдди туйö, сöмын этшаник сетiсны, дзик гусьöн,– висьталiс меным Ёгор пöль.– Регыд ме муна гымга ньöр керавны, а тэ узьышт невночка. Мöсъясыд öнi некытчö оз пышйыны. Локта да лязгай пуам.

Пöрччис плащсö, öшöдiс коз улас. Коскас сюйыштiс чер да лэччис сён боктiыс лайкöсiнас.

Менам йöрнöсöй да вешъянöй вöлi дзик няйт. Ме кöсйи мыськыштны найöс. Пöрччыси, шыбитi ас вылысь паськö- мöс, пасьталi шабурöс. Но шабурнас лои жар. А дзик пасьтöг, кöть и вöрын, эг лысьт овны. И вöчи ме Робинзон паськöм.

Медводз кульыштi нинпу кырсь, кыи сэтысь гез. Сы бердö öшлi ньывпу лапъяс, пырей да кöчвöнь. Артмис зэв мича юбка. Эстшöмсö вермис, гашкö, новлыны кам. Пöрччи шабурö с. Кышалi вылам юбкасö, зэлöдi гезйöн.

– Синяшорса кам пасьталiс выль костюм «рызы-бызы»,– горöдi ме мöсъяслы, сэсся лэччи пруд дорас да сюйыштi паськöмöс ваас – мед кöтасяс! Шабурöй няйтчöма жö, но абу дзоньнас, ме сöмын пыркöдыштi да öшöдi мыр вылö – олас сiдз! Йöзсьыс на бурджык, да мед на олö, кыдз баитсьö.

Песлалi ки костын йöрнöсöс да вешъянöс, бура пыдзыртi. Ки улысь лэччис сöдз ва, сiдзкö, мичаммис йöрнöс-вешъянöй. öшöдi нинпу вылö косьтыны.

Унмöй менам эз лок. Босьтi пурт да мунi корсьны понö льяс, медым вöчны пезин да ньöвъяс. Ветлi-корси, но матын понöльыс эз быдмы. Танi сотчöмин. Понöльыд радейтö вöра-васöдiн. Эстöн сöмын пипу, нинпу да посни льöм пуяс, а нöшта на сотчöм мыръяс, косьмöм пуяс – увтöмöсь да качтöмöсь – биыс ставсö вильöдöма да нюлöма найöс.

Бöрйи льöм пу, пондi вöлавны пуртнам дiнйöдзыс. Кыла, кинкö локтö бöрвывсянь. Веськöдчи – Король ме дiнö матыстчö.

Менö быттьö тöв кыпöдiс места вылысь, эг казяв весиг, кыдз ме саöсь коз вылын лои. Кинам и кокнам гартчи коз пу гöгöрыс, сывъялi, виччыся сэтöн. А öшкыс сулалö дзик коз улас да видзöдö ме вылö. Бур, мый козйыс орччöн вöлi, вермис менö талявны либö люкавны Корольыд.

Неуна лöни, думайта, кыдз бурджыка лöсьöдчыны выль местаö. Но вот лёк – öтик ув ог аддзы. А виччысьны тадз ме верма сöмын недыр. Мудзис киöй, и ме кутi вильдыны увлань, дзик öш юр весьтö. Сэнi менам и олöм помöй! Мый сылы месянь колö? Абу-ö мöй сылы мöдъяс, кодъясöс позис эськö повзьöдлыны?

Вылысьджык казялi дженьыдик увтор. Кык весьт кузя, но кыз. Кысси сы дiнöдз, пуктыштi лядьвейöс. Долыдджык лои. öнi позяс меным öти кинас кутчысьны, а мöд кисö шойччöдны.

Кадсö дженьдöдöм могысь мöдi кывбуръяс лöсьöдлыны. Пашка эз öти кывбур нин гиж и менö велöдiс гижнысö. Весиг сьыланкыв нин лöсьöдiс, и меным сiйö зэв ёна кажитчис. Вот шуам: öтчыд Гитлер сетöма приказ: Жугöдны Москвасö пö пуз-паз.

Но Гöрд Армия кыпöдчис, Сямтöм фюрер мынтысис – Вот пö тэныд, фюрер, вас ист дас! Молодеч, Пашка!

Со и менам чужис кык строка:

Олас-вылас Синяшорын Кам,

Там-тара-рам, там-тара-рам...

Кöть и шуöны, мый колö сöмын заводитны, а сэсся ставыс артмас, но ме падми. Сiдз и этадз босьтчылi, а некыдз оз артмы. Гашкö, сiйöн, мый ёрöм пу вылын пукала. Пызан сайын кö эськö гижны, кыдз кывбур тэчысь Попов – тайö мöд делö! Сылöн пö, Семён висьтасис, торъя пызан эм, ичöтик пызан йöрöн. И оз прöстöй ручкаöн гиж, а писательскö йöн, зарни перööн.

Оз, оз аддзысьны меным колана кывъяс, абу, тыдалö, найö меын. Абу кö, оз и аддзыссьы. Козъяс тай абу вирыс, кöть мыйта пычкы, нинöм оз пет.

– Бу-о-о,– шыöдчис Король, код йылысь ме вунöдчикодь нин.

– А-а, тайö тэ? Ме дiнö локтiн? – пондi дöзмöдны сiйöс.– Синяшорса Камыд, ваше величество, талун оз примит! Но тэныд кö ёна нин колö мекöд сёрнитыштны, кай, Ен могысь, ме дiнö, эн дышöдчы. Кора прöща: некытчö пуксьöдны.

Верман ветлыны аслад королевствоö да вайлыны тронтö. А ме виччысьла, некытчö меным тэрмасьны. 

– М-ме,– бара шыасис öш да лэптыштiс юрсö менам кокъяс дiнöдз. Ме ур моз чивкнитi вылöджык да вочавидзи сылы:

– Да, да – тэ! Али тожö абу троныд? Чужйис, тыдалö, бöж улад Мистер-твистерыд, да öнi татчö, буржуйскöй рожа, локтiн? Ог, ме талун ог примит тэнö! Мун Висьöлыс дiнö, сiйö, гашкö, примитас. И сюръяссö сылысь кор – лоас тэ над корона. Тадзи тешитчи ме öш вылын, а аслам синваöй доршасьö. Сэтчö жö кысянькö лэбзис сизь, пуксис юр весьтам да давай пусö сизьдыны. Юр вылам киссис чаг ёг, са и синмам на мыйкö пырис. Сiдз нин öдва öшалi пу вылас да ещö на синмöс ковмис ниртны. Бур, кыдзкö öдйö ёгыс петiс синмысь.

– Мун татысь, ад гуранö! – горöдi ме сизьлы.– Абу öмöй сэсся вöрас гагъяджык пуыс?

Кыр эз повзьы менам видчöмысь, водзö кокалiс пусö да лэдзис ме вылö став ёгсö. Лэччыштi ме улöджык, пукси ув вылас да кипыдöснам шлапнитi пуö. Сизьыд лэбзис.

Матын пондiс сьывны кутшöмкö каёк. Гажаа-гажаа. И ме пондi тшöтш сьывны, кöть и сьöлöм вылын жугыль вöлi. Пондi сьывны, медым эз ков горзыны.

Ме Синяшорса Кам,

Ме Синяшорса Кам,

Тара-рам, тара-рам...

– Мый тэ, Синяшорса Кам, сэтöн керан? – кылi ме пу улысь вöсньыдик гöлöс да видзöдлi, кодi баитö.

Пу улас сулалiс Зойка, Титовналöн нылыс. Киöй муртса эз мын пусьыс, кор казялi сiйöс. А Зойка лэптöма меланьö беринöсь чужöмсö, чуньпомнас гартлö кöса помсö да горзö: 

– Тэ мый, кывтö сьöрад эн катöд, Синяшорса Кам? Ме юала: мыля кайин сэтчö? 
– Мыля? Колö вöлi,– бротка ме да думайта, кыдзи эськö бергöдны сёрнисö.– Кайи видзöдлыны, кытчö мöсъяс мунö- ны. Тасянь ставыс тыдалö.

– Ноко мун, Король, мый танi нювсян? – ырыштчис Зойка да öвтыштiс öшлы голяас. Король бергöдчис да юрсö öшö- дöмöн веськöдчис мöсъяслань, а ме гуж исковтi пу кузяыс улö.

– Ха-ха-ха-ха! – ваксьыны пондiс Зойка, быттьö анькытш тусьяс киссьöны джоджö. 
– Мый ваксян?

– Да куш са тэ, быттьö пывсян горйö пыралöмыд. Кин тэнö лэптiс пу вылас? Со эсiйö чишкасьтöм пу вылас эськö кайин.

– А меным тайö пу вылас колö вöлi, – ылöдлi ме. Шабур судзöдi.

– Кутшöм шабур?

– Песлалi ме да косьтыны öшлi. А шабурöс со эсiя мыр вылас сэсся шыбитi. Но пондi льöм пу вундыштны. Сэтчö – вжжу-у! – тöвчик кыптiс да лэбöдiс шабурöс вылö-ö и вылö да нöбöдiс этайö пу йылас. Со и кайлi. 
– Йылöдзыс?

– Туганöдзыс.

– О-о-о! – шензис Зойка да дыр видзöдiс пу йылас.– А кытöн нö шабурыд?

– Лапъя дiнас. Вылысянь чöвтi да тöлыс лэбöдiс. Зойка дугдiс серавны. Эскис. Ме аддзи ассьым пуртöс да мунi пруд дорас мыссьыны.

– Мыйöн öнi сасö мынтöдан?

– Со мыйта ваыс – дзонь пруд.

– Оз öд мын кöдзыд ванас.

– Мыйта мынас, сымда и ладнö.

– Ме майтöга турун вая. Туй дорас дзик быдмö сiя.

Ваыс шоналöма нин, и ме пыри медджуджыдiнас да пондi мыссьыны. Но кымын ёнджыка ниртi, сымын сьöдджык лои яйöй, быттьö дьöгöдь коялi вылам.

Локтiс Зойка, вайис гöгрöс коръя турун.

– Лöсьöд мыштö,– командуйтiс сiйö,– нирта сасö.

Сiйö пöрччис нинкöмсö, пырис ваас да пондiс зыртны ме вылысь няйтсö.

– Кутшöм тэнад сiя майтöг? Гашкö, кам турун?

– А Камсö мыйöн нö мыссьöдöны, оз кö кам турунöн?

– Збыльысь, кыдз сiя шусьö?

– Мамыд оз öмöй видз сiйöс? Али тiян эм майтöгныд?

– Ог тöд.

– Пондан тöдны. Со кутшöм быгъя. öнi шыбит Кам юбкатö да ачыд мыссьы. Мында манитчи тэкöд!

– Тэ мый пондан керны?

– Корöсь чегъявны.

– Ме отсала тэныд.

– Первой мыссьы, сэсся аслыд чегъяв, вöлись отсав...

Аддзысьлытöдз, Синяшорса Кам, трам-тара-рам!

Зойка кöмасис да котöртiс туй вылö да бара на горöдic cэсянь:

– Шабуртö ылöджык пукты, а то локтас тöвчикыс да дзикöдз лэбöдас. Шыбитi рызы-бызыöс, чышкаси турунас, кытчö веськалiс киöй, пасьтаси, кöмаси. 
Ялавичьяс пöтöмаöсь нин да водöмаöсь, мöсъяс разöдчö-мöн йирсьöны. Шывкалöн джынняныс кытöнкö вöр бокас клёнгö. Пановтi эськö сiйöс, да Корольыс матын йирсьö: мöдысьсö пу вылас кайны абу нин окота.

Сэтчö локтiс Ёгор пöль, вайис ыджыд нöбйöн ньöр да пу вужъяс.

– Садьмин нин? – юалiс сiйö.

– Эг водлы, пöльö...

– Мый нö керин?

– Ворсi да мый да.

– Но-но. Кутшöм узьöм вермас лоны татшöм гажа лунö?..

Лок öктам кузсö да лязгай пуам. А лун-мöд мысти, думайта, чери пондам сёйны. Сэсся и тшак-вотöс петалас, и овнысö гажаджык лоö. Ог кутöй тшыглы овны вöрын. Юр миян эм, син миян эм. Кокъяс абу серапомъяс, кияс абу сырсаяс. Кöинлöн со киыс абу да век олö.

Нуöдiс сiйö менö öшмöс сайöдз, петкöдлiс кутшöм турунъяс колö öктыны.

– Тайö кайтшöтшкöр, сiйöс öбязательнö босьтам,– пуктiс запонас весьт кузя, вöсньыдик кока да куим коръя турун.

– Гонюшлысь орöдам сöмын юрсö. Со борштурун нюжö- дчöма, сылысь пöксö орöдам. Шыранькытш со пырей бердö кутчысьöма, сiйöс сiдзжö огö кольöй, пуртöсъяссö неуна шырзьыштам, а сэсся и кöйдыс вылö колям. Аддзи ме öнтай мутшакъяс. Налысь ми васö юам, а асьнысö – пöртйö. А со вирвужъя, да сiйöс оз сёйны, сöмын чайöн юöны – ciйöс талун ог босьтöй. Но и тырмас талун кежлö. Мöдысь выль турунъяс петкöдла. Позис эськöй и пожöм йывъяс чукöртыштны, но найö чорзьöмаöсь нин.

Лапъя дорын миянöс виччысис Король.

– Тэ, кöзяин, мыля нö стадатö колин, а? – янöдö Ёгор пöль Корольöс.– Да эм-ö яндзимыс тайö скöтиналöн? Бугыльяссö паськöдöма и сулалö, да то öти кокнас, то мöд кокнас кынöмсö гыжъялö – гебъяссö ниртö.– Гашкö, горшыд косьмö? Чöв, юкталас Петюыс.

– А...а оз люкав?

– Оз, öддьöн рам. Мун катöд васö прудсьыс. Аддзан: оз лысьт Корольыд коксö няйтöсьтны, мича гыжсö.

– А мыля ог öшмöсысь?

– Жар дырйиыс подасö оз позь кöдзыд ванас юктавны.

Катöдi васö, пуктыштi сэтчö, кыдз Ёгор пöль тшöктiс, сола ватор, а öш дiнас матыстчыны ог лысьт.

– Эн пов, пиö, эн пов,– баитö Ёгор пöль.– Полысьöн ёна лёк овнытö. Кöч полö, да лун и вой тiрзьö, аслас смертьöн оз нин кув. Сiдз жö артмö и полысь боецкöд... Повтöмсö и пуляыс ордйö, а полысь и окопысь оз мыччысь, да и дырсö оз сайлась...

– И збыльысь, ме öмöй полысь? Абу!..

öтчыд воськовтi, мöдысь. Король нюжöдiс голясö меланьö, но местасьыс эз вöрзьы. Сэк ме повтöг матыстчи öш дiнас да сувтöдi ведрасö дзик сы водзö.

– На, Король, ю... да йирсьыны мун,– висьталi ме сылы и эг вöрзьы местасьым, кытчöдз öшкыс эз сюй нырсö ведраас.

Вöлись малыштi кымöссö чунь йывъяснам, сэсся полöмöн матыстчи сыланьö да пондi малавны голясö. Король ставсö васö чурскис-юис. Вочасöн ылöджык вешйи, но ачым öти синпöвнам юр вылас видзöда. Инмöдчи бокас, а öшкыд кыдз уськöдчас меланьö – кöч моз чеччыштi Ёгор пöль дорöдз.

Аддзылiс кö эськö миян физрукным, пыр эськö татшöм котралö мысь отлично пуктiс, а Ёгор пöль сöмын серöктiс да шуис:

– Сiйö лöддзöс повзьöдiс, а эз тэнö. Мун гыжъялышт юрпыдöссö. Ёна радейтö. Кыдз ме пöсь корöсь радейта.

– Ог нин сэсся гыжъяв, мöдысь коркö...

– öнi кö он, мöдысь и гезйöн тэнö он кыскы сы дiнö.

Лок, нолтö, эн пыксьы,– сiйö дугдiс бöрйыны турунсö, нуöдiс менö öш дорö.

– Вот, Король, этайö тэнад выль кöзяин.

Король первой нюлыштiс Ёгор пöльлысь кисö, а сы бöрын менсьым. Чорыд кывйыс вöлi кöдзыд, быттьö гырысь лыаа зуд.

Пондi ме сылысь зыртны буса да киля юрпыдöссö да Король лэдзис юрсö менам кок улö – лöнис.

– Лэдз сэсся, мед мунö,– тшöктic Ёгор пöль.

– Мыссьы да картупель чистит, а ме бипур вöча.

